蠓 罩       潘艷姿
    會記即做囝仔的時，若到暗頭仔，阿嬤道開始喝：蠓罩愛先拎予好，卜睏即未予蠓咬。講實在我甘願予蠓咬，嘛無愛拎蠓罩，因為對一個囝仔來講，舞彼領大蠓罩，是一項真粗澀的工課，迭迭舞一大睏，舞到一身軀汗，彼領蠓罩猶未拎好勢！
時代潮流在改變，最近即幾年，裝潢的雜誌和百貨公司，攏真愛展示一種圓形的蠓罩，即種新型的蠓罩，將四個角變做一個圓，雖然是小小的創意，卻大大的改變了人對蠓罩的感受。而且伊料身幼路、色水柔和、造型典雅，予人增加真濟想像的空間。
有一工，毋知是佗一條筋去披著，青狂白狂決定卜買一領和裝潢雜誌刊出來，仝款仝款的圓蠓罩，感受一下仔看有啥物無仝？結果確實真無仝！圓形的蠓罩毋免逐暝拎來拎去，只要選一個適當的所在吊起來，暗時放落，日時撥開，加真輕可！
講也奇怪！倒佇圓蠓罩內面，竟然真想卜好好仔做一個夢！好好仔做一夢！

